
Ə.F.Əlizadənin Azərbaycan Respublikasının 
İran İslam Respublikasında fövqəladə və 
səlahiyyətli səfiri təyin edilməsi haqqında

Azərbaycan Respublikası Prezidentinin Sərəncamı
Azərbaycan Respublikası Konstitusiyasının 109-cu maddəsinin 15-ci bəndini rəhbər 

tutaraq qərara alıram:
Əli Fikrət oğlu Əlizadə Azərbaycan Respublikasının İran İslam Respublikasında 

fövqəladə və səlahiyyətli səfiri təyin edilsin. 
İlham ƏLİYEV 

Azərbaycan Respublikasının Prezidenti
Bakı şəhəri, 7 avqust 2021-ci il

Azərbaycan Respublikasının İran İslam 
Respublikasında fövqəladə və səlahiyyətli səfiri 

Ə.F.Əlizadənin eyni zamanda Azərbaycan 
Respublikasının İqtisadi Əməkdaşlıq Təşkilatı 

yanında daimi nümayəndəsi təyin edilməsi haqqında
Azərbaycan Respublikası Prezidentinin Sərəncamı

Azərbaycan Respublikası Konstitusiyasının 109-cu maddəsinin 15-ci bəndini rəhbər 
tutaraq qərara alıram:

Azərbaycan Respublikasının İran İslam Respublikasında fövqəladə və səlahiyyətli səfiri 
Əli Fikrət oğlu Əlizadə eyni zamanda Azərbaycan Respublikasının İqtisadi Əməkdaşlıq 
Təşkilatı yanında daimi nümayəndəsi təyin edilsin. 

İlham ƏLİYEV 
Azərbaycan Respublikasının Prezidenti

Bakı şəhəri, 7 avqust 2021-ci il

B.S.Hüseynovun Azərbaycan Respublikasının  
İran İslam Respublikasında fövqəladə və səlahiyyətli 
səfiri və eyni zamanda Azərbaycan Respublikasının 

İqtisadi Əməkdaşlıq Təşkilatı yanında daimi 
nümayəndəsi vəzifələrindən geri çağırılması haqqında

Azərbaycan Respublikası Prezidentinin Sərəncamı
Azərbaycan Respublikası Konstitusiyasının 109-cu maddəsinin 15-ci bəndini rəhbər tuta-

raq qərara alıram:
Bünyad Səməd oğlu Hüseynov Azərbaycan Respublikasının İran İslam Respublikasın-

da fövqəladə və səlahiyyətli səfiri və eyni zamanda Azərbaycan Respublikasının İqtisadi 
Əməkdaşlıq Təşkilatı yanında daimi nümayəndəsi vəzifələrindən geri çağırılsın.

İlham ƏLİYEV 
Azərbaycan Respublikasının Prezidenti

Bakı şəhəri, 7 avqust 2021-ci il

Ermənistanın hərbi təcavüzündən 
azad olunan 1,7 milyon hektar 
Azərbaycan ərazisinin əksər hissəsi 
müxtəlif növ kənd təsərrüfatı 
məhsullarının becərilməsi üçün 
yararlıdır. Həmin məhsulların emalı 
yeyinti sənayesində yeni güclərin 
yaranmasına, etibarlı təchizat 
bazasının formalaşdırılmasına 
imkan verəcəkdir. Ona görə də 
təbii ehtiyatlara əsaslanan sənaye 
müəssisələrinin qurulması, aqrar 
potensial nəzərə alınmaqla, iri emal 
sənayesi komplekslərinin yaradılması 
bu yaşayış məntəqələrinə qayıdan 
sakinlərin sosial şəraitinə, həyat 
tərzinə əsaslı təsir göstərəcək. Təbii 
ki, bu prosesdə dövlətlə bərabər, 
özəl sektor da fəal iştirak edəcək. 
Xüsusilə, xarici investorların cəlbi 
istiqamətində müəyyən imtiyazlar 
müəyyənləşdiriləcək, vergi-gömrük 
sistemində müvafiq güzəştlərin 
tətbiqinə önəm veriləcək. Bir sözlə, 
gerçəkləşdiriləcək strateji proqramda 
iqtisadi islahatlardan, mülkiyyət 
toxunulmazlığına zəmanətdən tutmuş 
məhkəmə münaqişələrinin ədalətli 
həllinə qədər bütün məsələlər öz 
ifadəsini tapacaq. 

Beləliklə, Azərbaycan 
Prezidentinin rəhbərliyi ilə işğaldan 
azad edilən Qarabağ torpaqları 
iqtisadiyyatımızın daha sürətli 
inkişafı üçün yaxın gələcəkdə yeni 

potensial imkanları genişləndirəcək, 
Azərbaycanın iqtisadi göstəricilərinə 
görə regionda lider mövqeyini daha 
da möhkəmləndirəcək.

Göründüyü kimi, Böyük Qayıdış 
proqramının icrasında insanların 
Qarabağa mərhələli şəkildə 
köçürülməsi zəruri prosesdir. 
Belə halda, təhsil, səhiyyə və 
telekommunikasıya obyektlərinin 
koordinasiyalı bərpası əhalinin 
adaptasiyasını sürətləndirir. Paralel 
şəkildə əhalinin məşğulluğunun 
artırılması məqsədilə kiçik və orta 
bizneslərin dəstəklənməsi, bilavasitə 
ev təsərrüfatlarının inkişafına səbəb 
olacaq təşəbbüslərin artırılması 
məqsədəuyğun sayılır. Bundan əlavə, 
iqtisadi canlanmaya töhfə verəcək 
bank və turizm sektorlarına da xüsusi 
diqqət göstərilməsi mühüm önəm 
daşıyır.

İqtisadi İslahatların Təhlili və 
Kommunikasiya Mərkəzinin icraçı 
direktoru Vüsal Qasımlının sözlərinə 
görə, Qarabağda iqtisadiyyat 6 əsas 
istiqamət və 4 əsas ağırlıq mərkəzi 
üzrə dövlət-özəl partnyorluğu ilə 
inkişaf etdiriləcək.

O qeyd edib ki, iqtisadiyyatın 6 
əsas istiqamətinə aqrar biznes, ərzaq 
sənayesi, dağ-mədən sənayesi, 
“yaşıl enerji”, nəqliyyat-logistika 
və turizm sahələri daxildir. İki yüz 
min hektar kənd təsərrüfatı sahəsi 
və bundan da çox örüş yerləri, 
həmçinin keçmiş cəbhə xətti boyunca 
istifadəsiz qalan on minlərlə hektar 

ərazi aqrar biznesin resurs əsasını 
təşkil edir. Hesablamalar göstərir ki, 
orta müddətli perspektivdə Qarabağ 
bölgəsi ölkənin kənd təsərrüfatına 
10,4 faiz töhfə verəcək. Bundan 
başqa, 167 faydalı qazıntı ehtiyatı 
hesabına Qarabağda dağ-mədən 
sənayesinin inkişafı planlaşdırılır. 
Xüsusən də, “Söyüdlü” yatağının 
hesabına Kəlbəcərin bölgədə dağ-
mədən sənayesinin mərkəzinə 
çevrilməsi imkanları genişdir. 
Qarabağ bölgəsinin ölkəmizdə 
mədənçıxarma sənayesinə təsiri 5,3 
faiz, emal sənayesinə isə 4,3 faiz ola 
bilər.

Qarabağda təhlükəsizliyin təmin 
olunması, o cümlədən, minalardan 
təmizlənmə və infrastrukturun 
yaradılması istiqamətində əsas yük 
dövlət büdcəsinin üzərinə düşsə 
də, beynəlxalq inkişaf partnyorları, 
özəl sektor və diaspor sərmayələri 

iqtisadiyyatın canlandırılmasında 
həlledici ola bilər. Həmçinin 
Qarabağın 2030-cu ilə qədər 
Azərbaycanın qeyri-neft sektorunun 
5-10 faizi həddində iqtisadiyyata 
sahiblənəcəyi gözlənilir. 

Onu da qeyd edək ki, Cəbrayıl 
rayonu nəqliyyat-logistika mərkəzi 
olmaqla, həm Türkiyə və İran, həm 
də Qarabağın digər regionları ilə 
əlaqə xətlərinin üzərində yerləşir. 
Qarabağ bölgəsinin Azərbaycanda 
nəqliyyat xidmətlərinə olan təsiri 4,9 
faiz qiymətləndirilir. Şuşanın nəinki 
Qarabağın, bütövlükdə Azərbaycanın, 
gələcək illərdə isə islam və türk 

dünyasının mədəniyyət mərkəzi 
statusunda turizmin əsas drayverinə 
çevriləcəyi gözlənilir. Qarabağ 
bölgəsinin 70 minlik ən iri şəhəri 
Ağdam isə bölgənin yüngül sənaye 
və xidmət mərkəzi funksiyasını 
daşıya bilər.

Qarabağ bölgəsində 0,5 giqavat 
külək, 0,7 giqavat su və 4 giqavat 
günəş enerjisi potensialı regionun 
yaşıl enerji zonasına çevrilməsinə 
zəmin yaradır. “Xudafərin”, “Qız 
Qalası”, “Suqovuşan” stansiyaları, 
həmçinin Kəlbəcər və Laçındakı 
kiçik su elektrik stansiyaları bu 
bölgənin ilkin enerji tələbatını ödəmək 
gücündədir. BP-nin Qarabağda “yaşıl 
enerji”yə sərmayə yatırmaq niyyəti 
nəinki alternativ enerji sahəsinə, 
bütövlükdə Qarabağ bölgəsinə 
sərmayə cəlbinə əlavə təkandır.

Prezident İlham Əliyev iyulun 
22-də Azərbaycan Televiziyasına 

müsahibəsində də bu barədə deyib: 
“Biz bu ilin sonuna qədər azad edilmiş 
torpaqlarda – həm Qarabağda, həm 
də Şərqi Zəngəzurda bütün elektrik 
təsərrüfatını quracağıq: yeni xətlər, 
ötürücü xətlər, transformatorlar, 
yarımstansiyalar, elektrik stansiyaları. 
Ermənilər tərəfindən dağıdılmış 12 
su elektrik stansiyasını ki, Kəlbəcər 
və Laçın rayonlarında onlara iki 
həftə möhlət verəndən sonra onları 
yandırıb dağıtmışdılar. Beləliklə, bu, 
əsas məsələdir. Çünki bu, olmasa, 
heç bir inkişafdan söhbət gedə 
bilməz.

Bundan sonra yaşıl enerji 
layihəsinin icra ediləcəyini diqqətə 
çatdıran dövlətimizin başçısı bildirib 
ki, artıq bir xarici şirkət tərəfindən 
maraq göstərilib. “200 meqavatlıq 
günəş elektrik stansiyasının xarici 
şirkətin vəsaiti hesabına tikintisi 
ilə bağlı razılığa gəldik. Bu, çox 
gözəl, önəmli hadisədir. Eyni 
zamanda, başqa şirkətlər üçün də 
bu, bir siqnaldır”, – deyə Azərbaycan 
Prezidenti vurğulayıb.

İndi dünyanın müxtəlif enerji 
şirkətlərinin öz prioriteti üçün 
bərpaolunan enerjini təsbit etdiklərini 
deyən Prezident İlham Əliyev diqqətə 
çatdırıb: “Biz onları da dəvət edirik, 
gəlsinlər, investisiya qoysunlar. Bizim 
şaxələndirilmiş enerji şəbəkəmiz var, 
bizim bütün qonşu ölkələrlə Türkiyə, 
Rusiya, İran, Gürcüstanla yüksək 
gərginlikli enerji xətlərimiz var. Biz 
istənilən yerə enerjini ötürə bilərik. 
Məsələn, biz İrana indi ixrac edirik, 
Rusiyaya həm ixrac edirik, həm 
idxal edirik, amma daha çox ixrac 
edirik. Eyni zamanda, Gürcüstana, 
Türkiyəyə ixrac edirik”.

Bu gün Qarabağın bərpasında 
prioritet istiqqamətlərdən biri də 
yol infrastrukturunun bərpasıdır. 
Yeri gəlmişkən, hazırda Toğana–
Kəlbəcər–İstisu (uzunluğu 83 
kilometr, 4 hərəkət zolaqlı), 
Xudafərin–Qubadlı–Laçın (70 
kilometr, 4 hərəkət zolaqlı), Kəlbəcər–
Laçın (73 kilometr, 2 hərəkət zolaqlı), 
Füzuli–Hadrut (13 kilometr, 4 hərəkət 
zolaqlı), Bərdə–Ağdam (45 kilometr, 
4 hərəkət zolaqlı), Şükürbəyli–
Cəbrayıl–Hadrut (43 kilometr, 4 
hərəkət zolaqlı), Laçın şəhərinə daxil 
olmadan yeni alternativ avtomobil 
yolu (23 kilometr, 2 hərəkət zolaqlı), 
Talış–Tapqaraqoyunlu–Qaşaltı 
sanatoriyası (22 kilometr, 2 hərəkət 
zolaqlı) və Füzulidən Şuşaya – Zəfər 
yolunun (102 kilometr) tikintisi sürətlə 
aparılır. 

Zəfər yolunun 2021-ci ilin 
sentyabrın sonu-oktyabrın əvvəlində 
istifadəyə verilməsi nəzərdə 
tutulur. Bu yol M-6 Hacıqabul–
Horadiz–Ağbənd–Zəngəzur dəhlizi 
magistral avtomobil yolunun 149-cu 
kilometrindəki Əhmədbəyli kəndindən 
başlayır və Füzuli şəhəri, Böyük 
Tağlar kəndi, Topxana meşəsi, 
Daşaltı kəndindən keçərək Şuşa 
şəhərinə çatır. 

(ardı 3-cü səhifədə)

Prezident İlham ƏLİYEV: 
Qarabağın bərpası ilə 
Azərbaycan qüdrətli dövlət 
olduğunu bir daha bütün 
dünyaya nümayiş etdirir

Prezident İlham Əliyevin 2 fevral 2021-ci il tarixli sərəncamı 
ilə təsdiq edilən “Azərbaycan 2030: sosial-iqtisadi inkişafa 
dair Milli Prioritetlər”də işğaldan azad edilən ərazilərin 

ölkənin ümumi iqtisadiyyatına reinteqrasiyasının, eyni zamanda, 
yeni beynəlxalq və regional nəqliyyat-logistika dəhlizlərinin 
imkanlarından faydalanılması hesabına Azərbaycanın inkişafının 
sürətlənəcəyi vurğulanıb. Bununla da regionda təhlükəsizliyin, 
sabitliyin, rifahın və qarşılıqlı faydalı əməkdaşlığın formalaşacağı, 
eləcə də, Cənubi Qafqazın lider dövləti olan Azərbaycanın region 
iqtisadiyyatının ümumi arxitekturasının müəyyənləşməsində 
rolunun daha da möhkəmlənəcəyi diqqətə çatdırılıb. 

Bəşəriyyət tarixinə bir-birinə yaxın, dost ölkələr kimi düşən dövlətlər az deyil. 
Amma onların heç biri   dünya birliyinə örnək olacaq Türkiyə–Azərbaycan 
qardaşlığı qədər dərin köklərə malik deyil. Bunun əsas səbəbi əlaqələrimizin 

mərkəzində dayanan xalqlarımızın sıx bağlılığıdır. Bu yaxınlıq böyük sınaqlardan 
çıxıb və bütün siyasi hakimiyyətlərin yaxınlığına güclü təkan verib.     

Türkiyə ilə Azərbaycan xalqları arasın-
da qardaşlıq əlaqələrinin inkişaf mərhələsi 
ötən əsrin əvvəllərindən başlayıb. Birinci 
Dünya müharibəsinin başlanması, həmçinin 
çar Rusiyasının parçalanması nəticəsində 
ortaya çıxan şərait Türkiyə və Azərbaycan 
xalqlarının bir-birinə yaxından dəstək olması 
zərurətini yaradıb. Zəfər təcəssümü olan 
Çanaqqala döyüşlərində türklərlə yanaşı, 
azərbaycanlılar da işğalçı güclərə qarşı 
döyüşlərdə qəhrəmancasına şəhid olublar. 
Balkan savaşlarında, Türkiyənin İstiqlal 

mücadiləsində də yüzlərlə azərbaycanlı 
döyüşərək canından keçib. Geliboludakı türk 
şəhid məzarlıqlarında  azərbaycanlılara aid 
qəbirlər türk zəfərlərində bizim də izimizin 
olmasını təsdiqləyir. 1915-ci ildə Rusiya 
və Osmanlı Türkiyəsi arasında müharibə 
başlanan zaman xeyli soydaşımız Çanaq-
qalada döyüşüb. Eyni zamanda, Güney 
Azərbaycandan olan həmvətənlərimizin də 
Osmanlılar tərəfində vuruşduğu  barədə 
faktlar  məlumdur.  

(ardı 2-ci səhifədə)

Azərbaycan-Türkiyə qardaşlığı 
tarixi sınaqlardan keçib

Zəfər paradına aparan yol
Həmin gün dünya ictimaiyyətinin 

gözü Azərbaycana dikilmişdi. 30 il 
həsrətində olduğumuz, bir milyondan 
artıq soydaşımızın didərgin salındığı 
dədə-baba torpaqlarının işğaldan azad 
olunmasının Zəfər günü idi. Azadlıq 
meydanında. 8 Noyabr tarixi qələbə bay-
ramının təntənəsi keçirilirdi. Bu, 44 gün 
ərzində dişməni diz çökdürərək qazandı-
ğımız unudulmaz Qələbə bayramı idi. 

Prezident, müzəffər Ali Baş Koman-
dan İlham Əliyevin dediyi kimi, Azadlıq 
meydanında paradlar çox keçirilib. 
Ancaq bu paradın xüsusi önəmi var. 
Bu, Zəfər paradıdır. Bu, tarixi hadisədir. 
Dövlət başçımız Azadlıq meydanında 
keçirilən paradların birində demişdi ki, 
Zəfər paradına 2016-cı ildə Lələtəpə 
yüksəkliyində qaldırılmış bayraq 
gətiriləcək. Demişdi ki, gün gələcək və 
bu gün işğaldan azad edilən torpaq-
larda qaldırılan Azərbaycan bayrağı 
Azadlıq meydanına gətiriləcək. Dekab-
rın 10-da keçirilən Zəfər paradı həmin 
günün sevincini yaşatdı hər birimizə. 
Təkcə Azərbaycan xalqı yox, dün-
ya ictimaiyyəti bu tarixi günün şahidi 
oldu. Bu, müstəqillik tariximizə yazılan 
qəhrəmanlıq salnaməsi idi. 

Bu tarixi Qələbə gününün ilk sevincini 
2016-cı ilin Aprel döyüşlərində yaşa-
dıq. Aprel döyüşləri haqlı olaraq böyük 
zəfərin başlanğıcı adlandırılır. Həmin 
döyüşlərdə Azərbaycanın ön xəttdəki 
mövqeləri, sərhədboyu ərazilərdəki 
yaşayış məntəqələri Ermənistan silahlı 
qüvvələri tərəfindən ağır artilleriya-
dan intensiv atəşə tutulmuşdu. Silahlı 
qüvvələrimizin əks-həmləsi nəticəsində 
Ermənistan ordusunun təxribatlarının 
qarşısı alındı. Düşmən güclü müqavimət 
qarşısında tab gətirə bilməyib si-
lah-sursatını ataraq qaçdı. Döyüşlər 
Azərbaycan Ordusunun qələbəsi ilə 
nəticələndi. Tərtər rayonunun Talış 
kəndi ətrafındakı yüksəkliklər, Cəbrayıl 
rayonunun Lələtəpə yüksəkliyi və Cocuq 

Mərcanlı, Goranboy rayonunun Gülüs-
tan kəndi və Tərtər rayonunun Mada-
giz kəndi istiqamətində bəzi mövqelər 
düşməndən azad olundu. Ümumilikdə, 
2 min hektar ərazimiz 27 illik düşmən 
əsarətindən azad edildi. Bununla da 
cinayətkar erməni rəhbərlərinin keçilməz 
erməni səngərləri haqqında mif alt-üst 
edildi.

Aprel döyüşlərindən iki il sonra – 
2018-ci ilin mayında Şərur rayonunun 
Günnüt kəndi və ətafındakı mühüm 
strateji əhəmiyyəti olan yüksəkliklər 
Əlahiddə Ümumqoşun Ordunun əks-
həmlə əməliyyatları ilə işğaldan azad 
edildi. Bununla da ordumuz daha 
əlverişli mövqelərə çıxdı. Xunut dağı 
və Ağbulaq yüksəkliyi, daha sonra isə 
Qızılqaya və Mehridağ işğaldan azad 
edilərək Dərələyəz mahalının Arpa kəndi 
(Ermənilər adını dəyişdirərək “Areni” 
qoymuşdular) nəzarət altına keçdi. 
Ümumilikdə, 11 min hektara yaxın ərazi 
nəzarət altına alındı. 

Bu ağır məğlubiyyətlərdən ibrət 
götürməyən düşmən öz havadarları-
na, anti-Azərbaycan qüvvələrə arxa-
yın sərhədyanı ərazilərdə təxribatları 
yenə də davam etdirir, yaşayış 
məntəqələrimizi ağır artilleriya slahların-
dan atəşə tutur, işğalçı xislətini nümayiş 
etdirildi. 2020-ci ilin iyulunda müxtəlif 
çaplı silahlardan və artilleriya qurğula-
rından istifadə edən Ermənistan silahlı 
qüvvələri Tovuz rayonu istiqamətində 
mövqelərimizə yenidən hücum etdi. 
Tovuz əməliyyatı zamanı da düşmən heç 
bir uğur qazanmadan ağır itkilər verərək 
yenə əvvəlki mövqelərinə çəkilməyə 
məcbur edildi. Aprel döyüşləri, Gün-
nüt və Tovuz əməliyyatları ordumuzun 
qüdrəti ilə yanaşı, xalq-dövlət-ordu 
birliyinin təntənəsi oldu.

Ötən il sentyabrın 27-də işğalçı 
Ermənistan ordusu yenidən sərhədboyu 
ərazilərimizdə təxribatlar törədərək 
ölkəmizə qarşı açıq şəkildə müharibəyə 
başladı. Düşmənə layiqli müqavimət 
göstərən ordumuz 44 günlük əks-hücum 

əməliyyatlarını müvəffəqiyyətlə başa 
vurdu. Vətən müharibəsi bizim böyük 
zəfərimizlə bitdi. 30 il ərzində dünya-
nın super gücə malik dövlətlərinin, 
o cümlədən, nüfuzlu beynəlxalq 
təşkilatların nizamlaya bimədikləri 
münaqişə 44 gün ərzində Azərbaycanın 
öz gücü ilə həllini tapdı. Bununla da 
ölkəmiz son iki əsrlik tarixində ilk dəfə 
müharibədən ərazi itkisi ilə yox, ərazi 
bütövlüyünü bərpa edərək, düşməni 
diz çökdürərək çıxdı. Müzəffər ordu-
muzun əldə etdiyi tarixi zəfər dövlət və 
xalqın mənafeyi baxımından xüsusi 
əhəmiyyətə malikdir. 30 ilə yaxın bir 
müddətdə düşmən tapdağı altında 
qalmış torpaqlarımızın işğaldan azad 
edilməsi, ilk növbədə, Azərbaycan xal-
qının özünə inamını qaytardı, xalqın öz 
liderinə, onun gücünə etibarını daha da 
möhkəmləndirdi. Bütün bunlar Azadlıq 
meydanında keçirilən Zəfər paradına 
aparan yol idi.

Zəfər paradında 3000 nəfərdən artıq 
şəxsi heyətin, 150-dək hərbi texnikanın, 
o cümlədən, silahlanmaya yeni qəbul 
edilmiş müasir hərbi texnikanın, raket və 
artilleriya qurğularının, hava hücumun-
dan müdafiə sistemlərinin, hərbi gəmi 
və katerlərin nümayişi ilə yanaşı, Vətən 
müharibəsi zamanı Azərbaycan Ordu-
sunun darmadağın etdiyi düşməndən 
ələ keçirdiyi hərbi qənimətlərin bir 
qisminin nümayişi, ən əsası isə İkinci 
Qarabağ müharibəsində iştirak edən 
hərbi hissələrin nümayəndələrinin, 
qazilərimizin, həmçinin torpaqlarımızı 
azad edən əsgərlərin Azadlıq meydanın-
da sıra addımı ilə qələbəni qeyd etməsi 
hər birimizdə qürur və şərəf hissi yaratdı.

Bu, şəhidlərimizin, qazilərimizin, 
Vətən müharibəsi qəhrəmanlarının 
qanları ilə yazılmış Qarabağ salnaməsi, 
XXI əsrin əsl zəfər tarixidir. Dövlətimizin 
başçısı ölkəyə rəhbərlik etdiyi müddətdə 
verdiyi vədlərin birini də Zəfər paradında 
yerinə yetirdi: “Gün gələcək və bu gün 

işğal altındakı torpaqlar azad olunandan 
sonra orada qaldırılacaq Azərbaycan 
bayrağı Azadlıq meydanına gətiriləcək 
və hərbi paradda göstəriləcək”. Bütün 
dünya ictimaiyyəti bunun şahidi oldu.

İnformasiya cəbhəsində 
qazanılan qələbə

Azərbaycanın parlaq zəfərini 
şərtləndirən amillər – diplomatik, iqti-
sadi, hərbi, mənəvi-psixoloji və digər 
sahələrdə görülən işlərdir. Son 18 ildə 
diplomatik sahədə mühüm əhəmiyyətli 
işlər görülüb. Münaqişənin həlli ilə bağlı 
mükəmməl hüquqi baza formalaşdırılıb, 
tarixi həqiqətlər və real vəziyyət dünya 
ictimaiyyətinə çatdırılıb. BMT, Qoşulma-
ma Hərəkatı, Avropa İttifaqı, Avropa Şu-
rası, ATƏT, İslam Əməkdaşlıq Təşkilatı, 
Türkdilli Dövlətlərin Əməkdaşlıq Şurası 
və digər aparıcı beynəlxalq qurumların 
qərar və qətnamələrində Ermənistan 
ordusunun işğal etdiyi Azərbaycan 
ərazilərindən qeyd-şərtsiz çıxarılması öz 
əksini tapıb. Azərbaycan Prezidentinin 
səyləri nəticəsində ölkəmiz Ermənistanın 
və havadarlarının yaratdığı mifləri dağı-
dıb, informasiya müharibəsində üstünlük 
əldə etməyi bacarıb.

Avropa İttifaqı ilə Azərbaycan arasın-
da paraflanmış “Tərəfdaşlıq prioritetləri” 
sənədində Azərbaycanın suverenliyi, 
ərazi bütövlüyü və sərhədlərinin toxu-
nulmazlığının dəstəklənməsi ölkəmizin 
beynəlxalq aləmdə artan nüfuzunun 
göstəricisidir. Dövlət başçımızın ayrı-ayrı 
dövlət və hökumət başçıları, beynəlxalq 
təşkilatların rəhbərləri ilə görüşlərində, 
tədbirlərdə iştirakı zamanı Ermənistan–
Azərbaycan münaqişəsi ilə bağlı respub-
likamızın mövqeyini, tarixi və mövcud 
vəziyyət haqqında həqiqətləri çatdırması 
qələbəmizin daha da yaxınlaşdırılma-
sında mühüm rol oynadı. Bütün bunlar 
Ermənistan üzərində həm də informasi-
ya sahəsində diplomatik uğurumuz idi. 

Azərbaycanın tərəfdar çıxdığı mü-
hüm ikitərəfli və çoxtərəfli sənədlərdə 
ölkəmizin suverenliyi, ərazi bütövlüyü 
və sərhədlərimizin toxunulmazlığının 
dəstəklənməsi ilə əlaqədar müddəaların 
daxil edilməsi işğalçı ölkəni beynəlxalq 
aləmdə küncə sıxışdırdı. 

Azərbaycan informasiya 
müharibəsində də qələbə qazandı və 
münaqişə ilə bağlı həqiqəti əks etdirən 
mənzərəni dünya ictimaiyyətinə çatdırdı. 
44 günlük müharibə dövründə Prezident 
İlham Əliyevin dünyanın 30-a yaxın apa-
rıcı media orqanına verdiyi müsahibələr 
beynəlxalq informasiya məkanında 
ölkəmizin mövqeyini gücləndirdi, erməni 
yalanlarının ifşa edilməsində önəmli 
rol oynadı. Dövlət başçımızın prinsipial 
mövqeyi informasiya məkanında da 
uğurlarımızı təmin etdi.

Azərbaycan Prezidentinin Vətən 
müharibəsi ərəfəsində və gedişində 
günlər ərzində 30-a qədər xarici KİV 
təmsilçilərinin, xüsusilə “Əl-Cəzirə”, 
“Əl-Ərəbiyyə” “TRT Haber”, “Pervıy 
Kanal”, “CNN Türk”, “Euronews”, 
“CNN International”, “Sky News”, 
“RBK”, “Haber Global”, “Haber 
Türk”, “NTV”, “France 24”, televiziya 
kanallarına, Rusiyanın TASS, Ria 
Novosti agentliyi üçün, “Rossiya 
Seqodnya”ya verdiyi müsahibələrdə 
Ermənistanın Azərbaycana qarşı 
hərbi təcavüzü, cəbhə zonasında son 
hərbi əməliyyatlarla bağlı arqumentlər 
üzərində qurulan aydın, məntiqli 
fikirləri, bütün suallara konkret faktlarla 
cavabları ölkəmizin haqlı mövqeyinin 
dünya ictimaiyyətinə çatdırılmasında 
müstəsna əhəmiyyət kəsb edir. Bu 
müsahibələr informasiya məkanında 
da düşmənin yalan üzərində qurulmuş 
təbliğat maşınına ağır zərbə vurdu və 
Ermənistanın təcavüzkar siyasətinin, 
eləcə də, onun himayədarlarının ifşa 
olunması ilə nəticələndi.

Ordumuzun qüdrəti
Hərbi Qənimətlər Parkı Azərbaycan 

Silahlı Qüvvələrinin gücünün, qüdrətinin 
nümunəsidir. Prezident İlham Əliyevin 
təşəbbüsü ilə ərsəyə gəlmiş park 
Ermənistana və onun havadarlarına göz 
dağıdır. Çünki buradakı mənzərə işğalçı 
ölkənin rüsvayçı məğlubiyyətini əks 
etdirir. 

Parkın ərazisindəki hər bir element, 
demək olar, nadirdir. Məsələn, buradakı 
oturacaqların alt hissəsi qənimət kimi gö-
türülmüş mərmi yeşiklərindən düzəldilib. 
Parkın ərazisindəki işıqlandırma sistemi 
mərmilərin ərintilərindən, tullantı yeşikləri 
isə tank mərmisinin barıt atıcısının 
 futlyarından hazırlanıb.

Hərbi Qənimətlər Parkının ən 
maraqlı hissələrindən biri 30 il ərzində 
düşmən tərəfindən möhkəmləndirilmiş 
müdafiə mövqeyi əks olunan, özündə 10 
elementdən ibarət mühəndis-maneələr 
sistemini ehtiva edən ərazidir. Burada 5 
metr enində, 3-4 metr dərinlikdə qazı-
lan tank əleyhinə xəndək, mina sahəsi, 
beton dirəklər və metal “kirpilər”, alçaq 
dirəklər üzərində tikanlı məftildən tor, 
hündür dirəklərdə məftilli tor, piyada 
əleyhinə mina sahəsi, az nəzərə çarpan 
və üçcərgəli lent tipli məftil maneələr, 
həmçinin səngər üzərində lent tipli məftil 
maneələr nümayiş olunur. Bu maneələr 
sistemi Füzuli, Cəbrayıl, Ağdam, 
Tərtər və Goranboy istiqamətlərində 
Azərbaycan Ordusu bölmələrinin dəf 
etməli olduğu mühəndis sistemlərindən 
idi. Otuz il ərzində möhkəmləndirilən 
mövqelərin daxilində isə yaxşı təchiz 
edilmiş döyüş postu, əsgər kazarması 
yerləşir. Kazarmanın yanında şəxsi 
heyətin artilleriya və hava hücumundan 
qorunması üçün zavod üsulu ilə hazır-
lanmış sığınacaqlar, döyüş mövqeyində 
atıcı, pulemyotçu, qumbaraatan 
səngərləri, uzunmüddətli atəş nöqtələri 
yerləşir.

Hərbi Qənimətlər Parkı qazanılan 
tarixi zəfərin nümayişi, həmçinin canları-
nı və sağlamlıqlarını Vətənin müdafiəsi, 
ərazi bütövlüyümüzün təmin olunması 
yolunda əsirgəməyən mərd oğul və qız-
larımızın qəhrəmanlığı baxımından xü-
susi əhəmiyyət kəsb edir. Buraya gələn 
hər bir ziyarətçiyə Vətən müharibəsinin 
gedişatı barədə təqdim edilən ekspo-
natlar Azərbaycana zəfər qazandıran 
döyüşləri, ordumuzun gücünü, qüdrətini 
bir daha göz önündə canlandırmağa 
geniş imkan yaradır.

Bu gün fəxrlə, qürurla dünyaya bir 
daha uca səslə bəyan edirik: “Qarabağ 
Azərbaycandır!”

Əliqismət BƏDƏLOV, “Xalq qəzeti”

İkinci Qarabağ müharibəsi tarixdə 
Azərbaycanın şanlı qələbəsi kimi 
qalacaq. Bu qələbənin qazanılmasında 
bütün xalqımız birlik, həmrəylik 
göstərmişdir. Atılan addımlar bütün 
bir məqsədi güdürdü ki, qısa müddət 
ərzində az itkilərlə düşmənə elə 
sarsıdıcı zərbə vuraq ki, düşmən 
məcbur olub torpaqlarımızdan çıxsın. 
Döyüş meydanında qazanılmış 
qələbələr siyasi müstəvidə də qələbənin 
qazanılmasını şərtləndirdi.

İlham ƏLİYEV 
Azərbaycan Respublikasının Prezidenti

Qəhrəmanlıq 
salnaməsi 
P rezident, Silahlı Qüvvələrin Ali Baş Komandanı İlham Əliyevin 

rəhbərliyi ilə Azərbaycan Ordusu ötən il sentyabrın 27-dən 
Ermənistanın hərbi təcavüzünə cavab olaraq, 30 ilə yaxın 

müddətdə işğal altında olan torpaqlarımızı azad etdi və “münaqişənin 
hərbi yolla həlli yoxdur” – deyənlərə sübut etdi ki, həlli var! Dövlət 
başçımızın dediyi “Münaqişənin hərbi yollarla həll edilməsi qaçılmaz 
idi” – fikri öz təsdiqin tapdı. Qələbəmizi təmin edən səbəblərdən biri 
də xalqımızın bütünlüklə dövlətimizin başçısının ətrafında birləşməsi 
hamının səfərbər olması idi. Azərbaycan torpaqlarının hər qarışının 
azad edilməsi uğrunda gedən döyüşlər, şanlı ordumuzun tarix 
yazaraq, düşmən üzərindəki sarsıdıcı zərbələri, eləcə də, işğal altında 
olan yaşayış məntəqələrimizi, həmçinin müxtəlif istiqamətlərdə 
strateji yüksəklikləri bir-birinin ardınca azad etməsi əsgər və 
zabitlərimizdə, habelə xalqımızda böyük inam və ruh yüksəkliyi 
yaratdı. 

(əvvəli 1-ci səhifədə)
Şuşa şəhərinə 2-ci avtomobil yolu, I 

texniki dərəcəli olmaqla M-6 Hacıqabul-
Horadiz-Ağbənd-Zəngəzur dəhlizi 
magistral avtomobil yolunun 157-ci 
kilometrliyindən başlayır, uzunluğu 81,6 
kilometr, 4-6 hərəkət zolaqlı olacaq. 
Yol üzərində körpü və tunellər tikilməsi 
nəticəsində, yüksək sürət təmin oluna-
caq və Zəfər Yolu ilə müqayisədə 20,3 
kilometr qısa olacaq. Avtomobil yolunun 
2024-ci ildə başa çatdırılması nəzərdə 
tutulur.

İşğaldan azad olunmuş Laçına daxil 
olmadan uzunluğu 23 kilometr olan yolun 
tikintisi də sürətlə aparılır. Bu alterna-
tiv yeni yol iki hərəkət zolaqlı olacaq. 
Onu da qeyd edək ki, hazırda Laçın 
şəhərinə gedən yol sülhməramlıların 
nəzarətindədir. Bu məqsədlə rahat 
hərəkətin təmin edilməsi üçün Laçına 
daxil olmadan 23 kilometr uzunluğunda 
dairəvi alternativ yolun tikintisinə baş-
lanılıb. Gələcəkdə bu istiqamətdə yeni 
layihələrin hazırlanması da gözlənilir.

Naxçıvan Muxtar Respublikasına 
çıxışa imkan verən Zəngəzur nəqliyyat 
dəhlizinin Azərbaycan tərəfindəki 
Horadiz-Cəbrayıl-Zəngilan-Ağbənd 
hissəsinin layihəsi hazırlanır və paralel 

olaraq tikintisi aparılır. Avtomobil yolunun 
2024-ci ildə başa çatdırılması nəzərdə tu-
tulur. Qeyd etmək lazımdır ki, sözügedən 
yolun uzunluğu 123, 8 kilometr olacaq.

Onu da xatırladaq ki, Qarabağda 
yol tikintisinə cəlb edilən işçi qüvvəsinin 
sırasında həm yerli, həm də Türkiyə 
mütəxəssisləri var. Azad olunan 
ərazilərdə hazirda Türkiyə şirkətləri 372 
kilometr yol və 70 kilometr tunel tikintisi 
işləri aparırlar. Qeyd olunan ərazilərdə 

yerli şirkətlər isə 282 kilometr uzunluğun-
da yol çəkirlər. 

Prezident İlham Əliyev tərəfindən 
Füzuli rayonunda Horadiz-Ağbənd dəmir 
yolu xəttinin təməlinin qoyulması da 
nəinki bölgənin, həm də bütün regionun 
gələcək inkişafı üçün strateji əhəmiyyət 
daşıyır. 

Ümumi uzunluğu 100 kilometr olan 
bu nəqliyyat infrastrukturu Azərbaycan 
vətəndaşlarının azad edilmiş torpaq-

lara rahat gediş-gəlişinin təminatında 
əhəmiyyətli rol oynayacaq. Ən önəmli 
cəhət isə odur ki, adı çəkilən infrastruktur 
Türkiyəyə qədər uzanmaqla Bakı-Tbilisi-
Ceyhandan sonra Azərbaycanı qardaş 
ölkə ilə birləşdirən ikinci dəmir yolu 
şəbəkəsi olacaq. Həmçinin Azərbaycanın 
əsas hissəsi ilə Naxçıvan Muxtar Res-
publikası arasında birbaşa əlaqənin 
yaranmasına böyük töhfə verəcək.

Bununla da Azərbaycan təhlükəsiz 
tranzit ölkə kimi növbəti mərhələyə daxil 
olur. Eyni zamanda, bu infrastruktur 
bütün türk dünyasını birləşdirməklə yaxın 
gələcəkdə regionun türkdilli dövlətləri ara-
sında dərin iqtisadi-siyasi birliyin qurul-
masını şərtləndirir. Beləliklə, sözügedən 
layihənin reallaşması ilə Azərbaycanın 
regionda strateji əhəmiyyəti artır, o 
cümlədən, iqtisadi potensialı daha da 
güclənir.

*** 

Göründüyü kimi, hazırda Qarabağda 
genişmiqyaslı bərpa-quruculuq işləri 
həyata keçirilir, Ermənistanın işğalı 
zamanı yerlə yeksan edilən şəhər və 
kənlərimiz, dağıdılan tarixi, mədəni 
və dini irsimiz bərpa olunur. Belə 
bir şəraitdə qəsbkar ölkə yenə də 
təxribatlarından əl çəkmir, dövlət 

sərhədimizi pozur, Azərbaycana qarşı 
cəfəng və yalan ittihamlar yaymaqdan 
əl çəkmir. Beləliklə, Qarabağı otuz ilə 
yaxın işğal altında saxlayan Ermənistan 
bu gün də beynəlxalq hüquqa zidd 
mövqe göstərir, iki dövlətin sərhədinin 
delimitasiyası prosesinə “yox” deyir, 
üçtərəfli bəyanatların icrasına maneə 
törədir. Səbəb isə aydındır: təcavüzkar 
Azərbaycana qarşı hələ də ərazi 
iddialarından əl çəkmək, ölkəmizin 
beynəlxalq sərhədləri çərçivəsində ərazi 
bütövlüyünü bərpa etdiyini qəbul etmək 
istəmir. Halbuki Ermənistan rəhbərliyi 
anlamalıdır ki, bölgədə sülhün təmin 
olunması ölkələrin suverenliyinə, ərazi 
bütövlüyünə, sərhədlərin toxunulmazlığı 
prinsiplərinə riayət olunması əsasında 
həyata keçirilə bilər. Dayanıqlı sülh yalnız 
beynəlxalq hüquqa hörmət əsasında 
reallaşa bilər. Azərbaycan artıq 30 ildir ki, 
bu mövqeyi bəyan edir və rəhbər tutur.

Ermənistan, həmçinin bilməlidir ki, 
Qarabağ dünən də, bu gün də beynəlxalq 
ictimaiyyət tərəfindən Azərbaycanın 
tarixi ərazisi kimi tanınır. Artıq müharibə 

geridə qalıb, 44 günlük Vətən savaşın-
da Ermənistan Azərbaycan qarşısında 
məğlub olub. Bundan sonra işğalçı 
yenidən Azərbaycanın ərazi bütövlüyünə 
müdaxilə edərsə, bölgədə yaranmış yeni 
vəziyyəti pozmaq istəyərsə, cavabını 
alacaq, dəmir yumruqla qarşılaşacaq. 

Bu məqamda Beynəlxalq Avrasiya 
Hərəkatının lideri Aleksandr Duqinin 
mediada yayılan bir fikrini xatırlatmaq 
istərdik. Rus politoloq söhbətində 
Azərbaycanın Qarabağ üzərində 
nəzarətini tamamilə bərpa etdiyini, 
Ermənistan–Azərbaycan münasibətlərinin 
son dərəcə ağrılı vəziyyətdə olduğunu, 
eyni zamanda, Rusiyanın Ermənistanla 
Azərbaycan arasında normal 
münasibətlərin qurulmasına maraq 
göstərdiyini bildirib. A.Duqin daha sonra 
deyib: “Fikrimcə, Azərbaycan Prezidenti 
İlham Əliyev o qədər rasional bir xadimdir 
ki, mütləq doğru qərarı verəcək. Əvvəllər 
yürütdüyü siyasət də ona qələbə qazan-
dırdı. O, çox müdrik bir siyasi xadimdir”.

